
Crítica // �proPostas //  �

O 
poema máis fermoso 
de todos os que se con-
servan da célebre poeta 
chinesa clásica Li Qing-

zhao (nacida Li Yián no ano 1084) 
é aquel onde verque toda a tris-
teza que lle produce o feito de es-
tar moi lonxe do seu amado e que 
remata con estes versos: “entre os 
meus dedos/ enrolaba pétalas mur-
chas/ así/ desprendíanse/ os seus 
últimos perfumes/ así/ alongába-
se un pouco máis/ o tempo”. Esta 
mesma vocación, a de suspender o 
paso das horas, é a que move a Luz 
Pozo Garza, moitos séculos despois, 
a expresar no seu último poemario, 
Deter o día cunha flor, o desexo de li-
berar esa “alma en vilo na promesa 
da flor”, pois é a sutil materia que 
está encerrada nas pétalas a única 
que pode perpetuar o tempo. 

Xa Séneca deducira que “tódalas 
cousas nos son alleas; só o tempo é 
noso”, por iso faise preciso preserva-
lo por medio da acción benéfica que 
exercen sobre el todos os elementos 
que pertencen á “liñaxe da fábula”: 
unha flor, o hálito dunha nube, as pa-
labras da chuvia, unha folla de neve, 
os fíos do silencio... Con estes delica-
dos vimbios poéticos constrúe Luz 
Pozo Garza moi boa parte da súa obra 
e tamén este recente volume que, en 

palabras do seu prologuista Xulio 
Valcárcel, é unha “unidade dual” pois 
conxuga dúas linguaxes: a da poe-
ta e a do gravador, un José Valentín 
que xa colaborara noutros poemarios 
(como Atmosferas [Deputación da 
Coruña, 2007] de Olga Patiño) pero 
que neste acada alturas sublimes na 
utilización dos materiais e das cores 
chegando a estableceren os versos e 
as imaxes un intenso e enriquecedor 
diálogo. Así, se as palabras nos guían 
desde o Aleph, percorrendo a “vía se-
creta dunha flor”, até o paradiso que 
habitará unha Beatriz solitaria tras 
da morte de Dante; os gravados axu-
dan a comprender o enigma do verso 
coas súas metáforas plásticas. 

Tematicamente, Deter o día cunha 
flor atende a varios polos xa habituais 
na escritora como son a pescuda nas 
orixes do ser –sobre todo na primeira 
parte, “Aleph”, que devén nunha cos-
mogonía onde o eu procura o Graal, 
o círculo solar, a comuñón definiti-
va coa vida mesma–, o misterio do 
tempo á fuga –grazas ao encontro 
cos versos de Li Yián, quen inspira a 
Luz Pozo a vontade de “deter o día” 
e actúa de referente nos poemas da 
segunda parte–, a dualidade do ti e 
o eu –tendo “a alma en vilo na pro-
mesa da flor”, ese lotus que a poeta 
xa brindara ao seu amor definitivo en 

Prometo a flor de loto (Deputación da 
Coruña, 1992) e agora ilumina un trei-
to deste novo poemario–, e por últi-
mo, a volta ao paraíso tras da “fuga 
celeste” que leva a Beatriz pola Vía 
Láctea e que lle revela a vida como 
“un delirio perdurable”. Así, o eu per-
corre todas as vías unitivas –eses ca-
miños celestes e terreos, como a Vía 
Láctea ou o Camiño de Santiago– que 
a elevan ao coñecemento e á luz pero 
tamén a achegan á alma da rosa, ás 
compartidas violetas de Castrelos, ás 
lilas, camelias e glicinas descubertas 
co amor, ás flores de xenciana e pe-
menteiro coas que adorna as súas 
filigranas Li Yián e, en definitiva, ao 
loto que é o símbolo último da uni-
dade invisible, e indivisible, que for-
man os amantes. Desta maneira, en 
todas as páxinas de Deter o día cunha 
flor perdura o delicado arrecendo das 
flores, ese enigmático límite que si-
nala as estremas do corazón huma-
no e que nos imbúe de clarividencia. 
// Teresa Seara

Nos últimos anos pretendeu-
se reducir o debate sobre a 
memoria histórica aos lími-

tes da política bipartidista, ao tem-
po que se tentaba reconducilo aos 
termos de concordia e equidade 
que tan ben acompañaron o proxec-
to político actual dende a morte do 
ditador. Isto non impediu que vo-
ces disidentes promovesen a visibi-
lización das vítimas ocultas (oculta-
das) do fascismo por riba dos xogos 
de luces cos que se pretendeu dis-
traer aos máis. Unha delas foi a de 
Claudio Rodríguez Fer, mediante a 
poesía, a divulgación académica e 
á fronte da publicación Unión Libre. 
Mercede a persoas coma el, ou aos 
historiadores que afrontando adver-
sidades teimaron na mesma idea, 
nomes e historias como a de Jua-
na Capdevielle ou Consuelo Alonso 
poden sobrancear por riba do ruído 
abstracto dos outros debates. Neste 
tipo de vítimas, as femininas, é que 
está centrado o poemario, unha obra 
que non esquece, nas súas múltiples 
adicatorias, nomes como os de Dio-
nisio Pereira, Grandío Seoane, Fer-
nández Santander ou Alonso Mon-
tero, pezas diversas enganchadas na 
mesma engrenaxe do irredentismo 
da memoria. 

Até aí a encomiábel opinión que 
nos merece a obra en relación ao seu 
peso social e político. Cousa distinta 
é o xuízo literario que podemos fa-
cer desta. Para quen coñeza a longa 
traxectoria do autor non poderá evi-
tar unha sensación de máis do mes-
mo asociada a este novo volume. 
Dende moi cedo unha das caracterís-
ticas máis destacábeis da súa poesía 
foi a de mesturar o social ou compro-
metido coa temática erótico-amo-
rosa. Isto é así dende comezos dos 
oitenta, época da que datan os seus 
poemas máis populares, incluído 
aquel “Ámame anarquista” do que 
este Ámote vermella semella máis 
un émulo pouco afortunado do que 
unha chiscadela autorreferencial.

Deixando de lado o gorentoso 
debate sobre o papel da poesía so-
cial no noso tempo, considero que 
si podemos afirmar que non cabe 
nos comezos do século XXI unha 
poesía comprometida que sexa 
idéntica, en xeito e estratexias, á 
que acompañou os estertores do 
franquismo e a refundación do Es-
tado español. Así, características 
como a sinxeleza expositiva, os rit-
mos baseados na repetición, ou a 
manipulación de estruturas discur-
sivas populares, pensadas todas 
elas orixinalmente para un (supos-
to) obreiro iletrado, perden grande 
parte do seu sentido e a súa efecti-
vidade na época actual.

Do mesmo xeito a perspectiva 
erótico-amorosa segue a formu-
lar os mesmos camiños trillados 
polo autor, partindo do hetero-
centrismo de todo o poemario, 
ou o vieiro que nos permite for-
mular a dúbida sobre se é axeita-
do loar as mártires do antifascis-
mo con poemas de amor ou con 
representacións que insisten na 
súa imaxe de seres inocentes (“E 
aínda lle chaman comunista...”) 
entregadas ao amor marital ou 
materno, en lugar de darlles o lu-
gar na fronte antifascista, dado 
xa a tantos varóns, de ser guerri-
lleiras armadas con plumas, xor-
nais e ideas. Ao mesmo tempo, o 
erro de incluír poemas similares, 
de tintura máis persoal, rompe a 
unidade da obra sen achegarlle 
demasiadas melloras.

Un volume que di moito máis 
das súas respectábeis intencións 
que dos seus logros ou innovacións 
concretas.  // Mario Regueira

